
પ્રકૃતિસ્તોત્રમ્  અથવા ભગવતી ભુવનેશ્વરી સ્તુતિરત્નમ્

પ્રસીદ પ્રપઞ્ચસ્વરૂપે પ્રધાને પ્રકૃત્યાત્મિકે પ્રાણિનાં પ્રાણસંજ્ઞે ।
પ્રણોતું પ્રભો પ્રારભે પ્રાઞ્જલિસ્ત્વાં પ્રકૃતાપ્રતર્ક્યે પ્રકામપ્રવૃત્તે॥ ૧॥
સ્તુતિર્વાક્યબદ્ધા પદાત્મૈવ વાક્યં પદં ત્વક્ષરાત્માક્ષરં ત્વં મહેશિ ।
ધ્રુવં ત્વાં ત્વમેવાક્ષરૈસ્ત્વન્મયૈસ્તોષ્યસિ ત્વન્મયી વાક્પ્રવૃત્તિર્યતઃ સ્યાત્॥ ૨॥
અજાધોક્ષજત્રીક્ષણાશ્ચાપિ રૂપં પરં નાભિજાનન્તિ માયામયં તે ।
સ્તુવન્તીશિ તાં ત્વામમી સ્થૂલરૂપાં તદેતાવદમ્બેહ યુક્તં મમાપિ॥ ૩॥
નમસ્તે સમસ્તેશિ વિન્દુસ્વરૂપે નમસ્તે રવત્વેન તત્ત્વાભિધાને ।
નમસ્તે મહત્વં પ્રપન્ને પ્રધાને નમસ્તે ત્વહઙ્કારતત્વસ્વરૂપે॥ ૪॥
નમઃ શબ્દરૂપે નમો વ્યોમરૂપે નમઃ સ્પર્શરૂપે નમો વાયુરૂપે ।
નમો રૂપતેજોરસામ્ભઃ સ્વરૂપે નમસ્તેઽસ્તુ ગન્ધાત્મિકે ભૂસ્વરૂપે॥ ૫॥
નમઃ શ્રોત્રચર્માક્ષિજિહ્વાસ્થનાસાસ્યવાક્પાણિપત્પાયુસોપસ્થરૂપે ।
મનોબુદ્ધ્યહઙ્કારચિત્તસ્વરૂપે વિરૂપે નમસ્તે વિભો વિશ્વરૂપે॥ ૬॥
રવિત્વેનભૂત્વાન્તરાત્મા દધાસિ પ્રજાશ્ચન્દ્રમસ્ત્વેન પુષ્ણાસિ ભૂયઃ ।
દહસ્યગ્નિમૂર્તિર્વહન્ત્યાહુતિં     ના મહાદેવિ તેજસ્ત્રયં ત્વત્ત એવ॥ ૭॥
ચતુર્વક્ત્રયુક્તા લસદ્ધંસવાહા રજઃસંશ્રિતા બ્રહ્મસંજ્ઞાં દધાના ।
જગત્સૃષ્ટિકાર્યા જગન્માતૃભૂતે પરં ત્વત્પદં ધ્યાયસીશિ ત્વમેવ॥ ૮॥
વિરાજત્કિરીટા લસચ્ચક્રશઙ્ખા વહન્તી ચ નારાયણાખ્યાં જગત્સુ ।
ગુણં સત્ત્વમાસ્થાય વિશ્વસ્થિતિં  યઃ કરોતીહ સોંઽશોઽપિ દેવિ ત્વમેવ॥ ૯॥
જટાબદ્ધચન્દ્રાહિગઙ્ગા  ત્રિનેત્રા જગત્સંહરન્તી ચ કલ્પાવસાને ।
તમઃ સંશ્રિતા રુદ્રસંજ્ઞાં દધાના વહન્તી પરશ્વક્ષમાલે વિભાસિ॥ ૧૦॥
સચિન્તાક્ષમાલા સુધાકુમ્ભલેખાધરા ત્રીક્ષણાર્દ્ધેન્દુરાજત્કપર્દા ।
સુશુક્લાંશુકાકલ્પદેહા સરસ્વત્યપિ ત્વન્મયૈવેશિ વાચામધીશા॥ ૧૧॥

લસચ્છઙ્ખચક્રા ચલત્ખડ્ગભીમા નદત્સિંહવાહા   જ્વલત્તુઙ્ગમૌલિઃ  ।
દ્રવદ્દૈત્યવર્ગા સ્તુવત્સિદ્ધસઙ્ઘા  ત્વમેવેશિ દુર્વાપિ સર્ગાદિહીને॥ ૧૨॥
પુરારાતિદેહાર્ધભાગા ભવાની ગિરીન્દ્રાત્મજાત્વેન યૈષા વિભાતિ ।
મહાયોગિવન્દ્યા મહેશા સુનાથા મહેશ્યમ્બિકા તત્ત્વતસ્ત્વન્મયૈવ॥ ૧૩॥
લસકૌસ્તુભોદ્ધાસિતે વ્યોમનીલે વસન્તીં  ચ વક્ષઃસ્થલે કૈટભારેઃ ।
જગદ્વલ્લભાં સર્વલોકૈકનાથાં શ્રિયં તામહં દેવ્યહં ત્વામવૈમિ॥ ૧૪॥
અજાદ્રીડ્ગુહાબ્જાક્ષપોત્રીન્દ્રકાણામ્ મહાભૈરવસ્યાપિ ચિહ્નં વહન્ત્યઃ ।
વિભો માતરઃ સપ્ત તદ્રૂપરૂપાઃ સ્ફુરન્ત્યસ્ત્વદંશા મહાદેવિ તાશ્ચ॥ ૧૫॥
સમુદ્યદ્દિવાકૃત્સહસ્રાભભાસા  સદા સન્તતાશેષવિશ્વાવકાશે ।
લસન્મૌલિબદ્ધેન્દુલેખે સપાશાઙ્કુશાભીત્યભીષ્ટાત્તહસ્તે નમસ્તે॥ ૧૬॥
પ્રભાકીર્તિકાન્તી   દિવારાત્રિસન્ધ્યાઃ ક્રિયાશા તમિસ્રા ક્ષુધાબુદ્ધિમેધાઃ ।
ધૃતિર્વાઙ્મતિઃ સન્તતિઃ શ્રીશ્ચ
ભક્તિસ્ત્વમેવેશિયેઽન્યે ચ શક્તિપ્રભેદાઃ॥ ૧૭॥
હરે બિન્દુનાદૈઃ સશ્ક્ત્યાખ્યશાન્તૈર્નમસ્તેઽસ્તુ ભેદપ્રભિન્નૈરભિન્ને ।
સદા સપ્તપાતાલલોકાચલાબ્ધિગ્રહદ્વીપધાતુસ્વરાદિસ્વરૂપે॥ ૧૮॥
નમસ્તે સમસ્તે સમસ્તસ્વરૂપે સમસ્તેષુ વસ્તુષ્વનુસ્યૂતશક્તે ।
શ્રિતસ્થૂલસૂક્ષ્મસ્વરૂપે મહેશિ સ્મૃતે બોધરૂપેપ્યબોધસ્વરૂપે॥ ૧૯॥
મનોવૃત્તિરસ્તુ સ્મૃતિસ્તે સમસ્તા તથા વાક્પ્રવૃત્તિઃ સ્તુતિઃ સ્યાન્મહેશિ ।
શરીરપ્રવૃત્તિઃ પ્રણામક્રિયા સ્યાત્ પ્રસીદ ક્ષમસ્વ પ્રભો સન્તતં મે॥ ૨૦॥
હૃલ્લેખાજપવિધિમર્ચનાવિશેષાનેતાસ્તાં સ્તુતિમપિ નિત્યમાદરેણ ।
યોઽભ્યસ્યેત્સ ખલુ પરાં શ્રિયં ચ ગત્વા શુદ્ધં
તદ્ વ્રજતિ પદં પરસ્ય ધામ્નઃ॥ ૨૧॥
ઇતિ હૃલ્લેખાવિહિતો વિધિરુક્તઃ સંગ્રહેણ સકલોઽયમ્ ।
યોઽસ્મિન્નિયતમના મન્ત્રી યોગી સ્યાત્ સ એવ ભોગી ચ॥ ૨૨॥
ઇતિ-આદ્યશઙ્કરાચાર્યવિરચિતં પ્રકૃતિસ્તોત્રમ્ ॥

